
QISHLOQDA YASHOVCHI AYOLLAR – MEHNAT 
RESURSLARINING ISHSIZLIK MASALALARI
Murtazayev Olim 
i.f.d., professor, TDIU SF direktori

Murtazayev Akbarxon Olimovich 
mustaqil tadqiqotchi

Annotatsiya: Mazkur maqolada qishloq hududlarida, xususan ayollar bandligini ta’minlash va ishsizlikni kamaytirish 
masalalari tahlil etilgan. Mehnat bozori transformatsiyasi sharoitida mavjud mehnat resurslaridan oqilona va samarali 
foydalanish, ishsiz aholini ayniqsa mehnatga layoqatli ayollarni iqtisodiy faollikka jalb etish bo‘yicha chora-tadbirlar 
belgilangan. Maqolada statistik guruhlash, dinamik qatorlar va mintaqaviy tahlil usullaridan foydalanilgan bo‘lib, 
Samarqand viloyatidagi “Ayollar daftari”ga kiritilgan ishsiz ayollar holati yoshlari kesimida tahlil qilingan.

Kalit soʻzlar: mehnat bozori, ayollar bandligi, qishloq hududi, ishsizlik, “Ayollar daftari”, mehnat resurslari, kasb-hunar 
o‘rgatish, ijtimoiy himoya, subsidiya, mahalliy bandlik.
Abstract: This article analyzes the issues of ensuring women's employment and reducing unemployment in rural areas. 
In the context of labor market transformation, measures have been identified for the rational and efficient use of existing 
labor resources and for engaging the unemployed population particularly economically active women in the labor market. 
The study applies methods of statistical grouping, time series, and regional analysis, and examines the employment 
status of unemployed women included in the “Women’s Registry” of Samarkand region by age groups.

Key words: labor market, women's employment, rural area, unemployment, “Women’s Registry,” labor resources, 
vocational training, social protection, subsidy, local employment.
Аннотация: В данной статье анализируются вопросы обеспечения занятости женщин и снижения уровня 
безработицы в сельской местности. В условиях трансформации рынка труда определены меры по рациональному 
и эффективному использованию имеющихся трудовых ресурсов, а также по привлечению безработного населения, 
особенно трудоспособных женщин, к экономической активности. В статье использованы методы статистической 
группировки, динамических рядов и регионального анализа, проведён анализ положения безработных женщин, 
включённых в «Женский реестр» Самаркандской области, по возрастным категориям.

Ключевые слова: рынок труда, занятость женщин, сельская местность, безработица, «Женский реестр», трудовые 
ресурсы, профессиональное обучение, социальная защита, субсидии, местная занятость.

K I R I S H
Shu kungacha bo‘lgan sharoitda ham, bundan keyin ham mamlakat iqtisodiyotida ishga layoqatli aholi 

va ishsizlik masalalari doimiy ravishda kun tartibidagi dolzarb masalalardan biri bo‘lib qolmoqda. Chunki 
amaliyotdan ma’lumki, davlatlar qanday rivojlanish bosqichida bo‘lishidan qat’i nazar, bu masalaga duch kelishadi. 
Rivojlanish qanchalik yaxshilansa, tezlashsa, davriy ravishda ish o‘rinlarining qisqarishi, ishsizlikning oshishi 
ro‘y beraveradi. Iqtisodiyotning barcha sohalarini bosqichma-bosqich raqamlashtirish jarayoni bir tomondan 
ishlab chiqarish jarayonining unumdorligini oshirishga xizmat qilsa, boshqa tomondan, mehnat resurslari uchun 
ish o‘rinlarining ma’lum darajada qisqarishiga olib keladi. Bu esa aholi bandligining qisqarishiga va ishsizlar 
sonining tebranib turishiga sabab bo‘ladi. Umumiy holatda, xususan, qishloqda yashovchi ayollarning bandligini 
ta’minlash va ishsizlikni kamaytirish masalasi o‘zining dolzarbligini yo‘qotmaydi.

Maqolada statistik usullardan keng foydalanildi. Jumladan, dinamik qatorlar va jadvallardan foydalanildi. 
Ushbu usul orqali O‘zbekiston Respublikasida mehnat resurslari dinamikasi va aholining bandligi darajasidagi 
o‘zgarishlar tahlil qilindi. Guruhlash mehnat bandligi bo‘yicha tumanlar kesimida mavjud ma’lumotlar asosida 
amalga oshirildi. Viloyat qishloqlaridagi ishsiz ayollarning yoshi bo‘yicha juda katta miqdordagi son asosida 
guruhlash ishlari amalga oshirildi.

T A H L I L  V A  N A T I J A L A R 
Ma’lumki, agrosanoat majmuasi yoki klaster sharoitida ham, jumladan qishloq xo‘jaligida, yoxud qishloq 

hududlarida mavjud bo‘lgan mehnat resurslaridan, ayniqsa ayollar mehnatidan to‘liq va samarali foydalanish, 

ularning mehnat unumdorligini yuksaltirish hamda ijtimoiy-iqtisodiy jihatdan himoyalash eng dolzarb masala 
hisoblanadi. Bu masalani muvaffaqiyatli hal etish uchun quyidagi ayrim yo‘nalishlarni aniqlab, ularning yechimini 
ta’minlashga qaratish lozim:

avvalo, qishloq hududlarida mavjud bo‘lgan mehnat resurslarining umumiy miqdorini, istiqbolda ularning 
o‘zgarish (ko‘payish yoki kamayish) darajasini aniqlash;

qishloq hududlaridagi barcha tadbirkorlik shakllarida qisqa va uzoq muddatli bo‘sh ish joylari miqdorini 
mutaxassislik turlari bo‘yicha belgilash;

bo‘sh ish joylarini ishlovchilar bilan ta’minlashga qaratilgan chora-tadbirlarni asosli tarzda ishlab chiqish 
(kadrlar malakasini oshirish, ularni qayta tayyorlash va boshqalar);

amalga oshirilishi lozim bo‘lgan barcha tadbirlarni, zarur resurslar bilan ta’minlovchi ishlarni yo‘lga qo‘yish;
ish bilan ta’minlanmaganlarning umumiy miqdorini aniqlash, ularni iqtisodiy va ijtimoiy himoya qilish 

bo‘yicha me’yoriy tadbirlarni ishlab chiqish va amaliyotga tatbiq etish.

Ta’kidlangan muammolarning samarali hal etilishi mehnatga layoqatli aholi bilan mehnat jarayonini 
tashkil etuvchi subyektlar hamda ijtimoiy-iqtisodiy himoyani amalga oshiruvchi tashkilotlar o‘rtasida iqtisodiy 
munosabatlar shakllanishini taqozo etadi. Bu masalalarni hal etish mas’uliyati mehnat bozoriga yuklatilgan. 
Mehnat bozori va mehnat birjalarining huquqiy asoslari yaratilgan bo‘lib, ular o‘z faoliyatlarini “Mehnat kodeksi”, 
“Aholini ish bilan ta’minlash to‘g‘risida”gi hamda “Birjalar to‘g‘risida”gi qonunlar asosida yuritmoqdalar.

Mehnat bozorlari yuqorida sanab o‘tilgan barcha xususiyatlarni e’tiborga olgan holda quyidagi yo‘nalishlar 
bo‘yicha erkin shakllanishi lozim:

qishloq hududlaridagi mehnat resurslarining umumiy miqdorini va tarkibini aniqlash;
mehnat resurslari taklifi va hududdagi tadbirkorlik subyektlarining ularga bo‘lgan talabini aniqlash;
erkin mehnat bozorini shakllantirish va ularning samarali faoliyatini ta’minlovchi ijtimoiy-iqtisodiy 

mexanizmlarni ishga solish;
qishloqdagi mehnat resurslarining maqsadga muvofiq bandligini ta’minlashga hissa qo‘shish;
mehnat bilan band bo‘lmagan fuqarolar miqdorini aniqlash, ularning malakasini oshirish, qayta tayyorlash 

va ijtimoiy-iqtisodiy jihatdan himoya qilishga ko‘maklashish;
erkin mehnat bozorini rivojlantiruvchi ko‘rgazmalar va boshqa tadbirlarni tashkil etish va ularning 

samaradorligini oshirish;
barcha mavjud resurslarni topib, ulardan samarali foydalanish orqali mehnat bozorining rivojlanishini 

ta’minlash.
Yuqoridagi masalalar doirasida umumiy holatda muhim o‘rinni ayollar – mehnat resurslari egallaganligi, 

ayniqsa qishloq va uy sharoitida ularning bandligini ta’minlash dolzarb masala ekanligi e’tirof etiladi. Hukumat 
tomonidan bu borada o‘rganish va tahlil qilish uchun turli toifa va guruhlarga ajratish imkoniyatlari yaratilgan.

Qishloqlarda mehnat bozorini oqilona tashkil etish va samarali boshqarishda “Ayollar daftari” shakllantirilgani 
ushbu yo‘nalishda muhim natijalar bermoqda. Quyida viloyat tumanlari kesimida ishsiz sifatida hisobga olingan 
va ular uchun kompensatsiya to‘lanayotgan ayollarning yoshlar bo‘yicha guruhlash ma’lumotlari tahlil qilinadi 
(1-jadval).

1-jadval. “Ayollar daftari” ga kirgan ishsiz ayollarni yoshlari bo‘yicha guruhlash*

T/r Hudud nomi Jami
shu jumladan

20 gacha 21-30 31-40 41 va yuqori
1. Samarqand sh. 265 2 27 111 125
2. Kattaqo‘rg‘on sh. 156 - 6 34 116
3. Bulung‘ur t. 1192 - 7 640 545
4. Jomboy t. 71 - 1 51 19
5. Ishtixon t. 1202 100 583 519
6. Kattaqo‘rg‘on t. 609 - 20 308 281
7. Narpay t. 252 - 7 127 118
8. Nurobot t. 222 - 5 115 102
9. Oqdaryo t. 268 - 6 148 114

10. Payariq t. 315 - 2 206 107
11. Pastdarg‘om t. 231 - 5 131 95
12. Paxtachi t. 88 - 3 45 40

13. Samarqand t. 209 3 49 93 64
14. Toyloq t. 94 - 6 53 35
15. Urgut t. 775 - - 348 427
16. Qo‘shrabot t. 64 - - 43 21

Jami 6013 5 244 3036 2728

*Guruhlash mehnat bandligi tumanlar bo‘linmalari ma’lumotlari asosida mualliflar tomonidan amalga 
oshirilgan.

Guruhlash natijalaridan ma’lumki, viloyat bo‘yicha ishsiz ayollar soni 6013 nafarni tashkil etgan bo‘lib, 
shundan asosiy qismi, ya’ni 3036 nafari yoki 50,5% – 31 dan 40 yoshgacha bo‘lganlarni tashkil qiladi. Keyingi 
salmoqni esa 41 yosh va undan yuqori bo‘lganlar tashkil qilib, bu 45,4% bo‘lib, 2728 nafarga tengdir. 21 yoshdan 
30 yoshgacha bo‘lganlar atigi 244 kishi bo‘lib, 4,1% ni tashkil qilgan.

Ishsizlar soni bo‘yicha eng yuqori ko‘rsatkich Ishtixon, Bulung‘ur va Urgut tumanlarida qayd etilgan bo‘lib, 
ularda mos ravishda 1202, 1192 va 775 nafarni tashkil qilgan. Ishsizlarning asosiy qismini bu tumanlarda ham 
30 yoshdan yuqori yoshdagilar tashkil qilgan, ya’ni mos ravishda:

Ishtixon – 1102 nafar yoki 91,7%,
Bulung‘ur – 1185 nafar yoki 99,4%,
Urgut – 775 nafar yoki 100% ga tengdir.
Ishsiz ayollarga ishsizlik nafaqasi turli tumanlarda turlicha bo‘lib, viloyat bo‘yicha 264 ming so‘mdan 669 ming 

so‘mgacha belgilab berilgan va to‘langan. Bundan tashqari, tadbirkorlik faoliyatini boshlashga ko‘maklashish 
maqsadida fuqarolarga 223 ming so‘mdan subsidiya ajratilgan va to‘lab berilgan.

Bu nafaqalar O‘zbekiston Respublikasi Bandlik va mehnat munosabatlari vazirligi huzuridagi Jamoat ishlari 
jamg‘armasi hisobidan subsidiya shaklida to‘langan. Biroq bu mablag‘lar, ma’lum bir vaqtgacha oz bo‘lsa-da, 
ishsizlarning ehtiyojini qondirish yo‘li bo‘lgani bilan, ularni doimiy daromad manbai bo‘lgan ish o‘rniga ega 
qilishdek vazifani bajara olmaydi.

Demak, “Ayollar daftari”ga kirgan ishsiz ayollarning asosiy qismini aynan mehnat qilish qobiliyatiga ega 
bo‘lganlar tashkil etadi. Bu holat viloyat tumanlarida ishsizlarni ishga joylashtirish, ularning bandligini ta’minlash 
masalalariga jiddiy e’tibor qaratish zarurligini ko‘rsatadi.

Shuningdek, ularni nafaqat qishloq xo‘jaligi ishlariga, balki ishlab chiqarish va xizmat ko‘rsatish sohalarining 
turli jabhalariga ham jalb etish, bu yo‘nalishlarda kasb-hunarga o‘qitish va o‘rgatish ishlarini yo‘lga qo‘yish lozim 
bo‘ladi. Bundan tashqari, kasanachilik, tikuvchilik va boshqa faoliyatlar bilan band qilish, ya’ni uy sharoitida 
ishlash imkoniyatlarini yaratish ham maqsadga muvofiq bo‘ladi.

X U L O S A  V A  T A K L I F L A R
So‘rovlar natijasida ayollarning xohishlari aniqlanib, agar imkoniyatlar yaratilsa, ular quyidagi mehnat va 

ish turlarida faoliyat yuritishga tayyor ekanliklarini bildirganlar: qandolatchilik sohasida ishga joylashish, tikuv 
mashinasi olishda yordam, jamoat ishlarida va haq to‘lanadigan jamoat ishlarida ishlash, agar 30 million so‘m 
miqdorida mablag‘ ajratilsa, tadbirkorlik bilan shug‘ullanish (masalan, uy bog‘chasi ochish), o‘z mutaxassisligi 
bo‘yicha ishlash, tikuv sexiga ishga joylashish, qandolat mahsulotlari pishirish uchun pechka xarid qilish, 
tikuvchilik yo‘nalishida kooperativ subsidiyalar ajratiladigan ishlarda ishtirok etish, kasb-hunarga o‘qish, 
oshpazlik faoliyati bilan shug‘ullanish, uy sharoitida pishiriqlar tayyorlash uchun 10 million so‘m kredit olish 
istagi, issiqxona qurish, imtiyozli kredit asosida chorvachilik va parrandachilikni rivojlantirish, kredit asosida 
savdo faoliyatini yo‘lga qo‘yish, issiqxona qurib sabzavot ekinlari yetishtirish orqali tadbirkorlik qilish, shaxsiy 
tomorqasini rivojlantirish uchun subsidiya olish, hamda hunarmandchilik yo‘nalishida faoliyat yuritish.

Demak, qishloq joylarda ishsiz ayollarni ishga joylashtirish va ularning bandligini ta’minlashning eng asosiy 
yo‘nalishlari – ularni kichik biznes sohalariga jalb qilish, zarur subsidiyalarni ajratish, 40 yoshgacha bo‘lgan 
xotin-qizlarni kasb-hunarga o‘qitish ishlarini yo‘lga qo‘yish va uy sharoitida ish o‘rinlarini yaratish hisoblanadi.

